
					Ця сторінка вичитана
О поправе на старомъ фундаментѣ: Изъ обычнего всемогущого милосердия Спасителя нашего Бога, найпаче же нынѣ за нашихъ роковъ посети насъ благостию своею, аще и мало что отъ нашихъ исправленій; но помощъ и молитвы святыхъ древнихъ Богоносныхъ отецъ о насъ дѣствоваша ко Богу, и наше прошеніе не бысть тощно. За фортунного[1] панованя наяснѣйшого господаря, пана нашого, великого короля Жикгимонта, а за держание[2] воеводства Киевского велможного его милости пана Станислава Жолковского, а во отступленіи митрополитовъ Киевскихъ вдовствующи митрополии Киевской, понеже они въ то время вси уклонишася во купе ко западу; мыжъ, оныхъ мерзость возненавидѣвше, наслажаемся пророческихъ словесъ, глаголющихъ: „Отъ Сиона изыде законъ и слово Господне, изъ Ерусалима, а не зъ Рима“! Въ то же время въ освещенныхъ киръ патриарха Констентенополского Тимофея, а здѣ, во Богоспасаемомъ граде Киеве, всихъ обще живущихъ православныхъ христианъ, сыновъ святыя восточныя церкви, присныхъ во вѣре, найпаче же пана войта Деонисия Балыки, а по немъ наставлъшего войта, пана Федора Ходыки, а за бурмистра пана Созона, сына тогожъ войта Балыки.

Року 1613, месяца апреля 15 дня, на паметь святыхъ апостолъ: Трофима Пуда, Аристарха, за привилиемъ наяснѣйшого господаря нашого, великого короля Жикгимонта, а за благословениемъ вышмененного патриархи Тимофея, почали съ фундаменту поправлять церковъ Пресветои Пречистое[3] Успѣнія соборную, стоячую въ рынку мѣсте Киевскомъ, внутри и зъ надворя, бо ошарпалася была велми[4] и розвалялась: верху всего не было. Старый муръ по вышние окна збивши, весь верхъ на ново змуровали: самую баню и тые четыре бани около неи знову робили; бо прежде тыхъ малыхъ бань не было, толко было дошчками покрыто. А по-


	↑ Въ Сборн. Кощ. — щастливого.

	↑ Сборн. Кощ. — владѣіемъ.

	↑ Въ сбор. Кощ. — Богородици.

	↑ Въ сбор. Кощ. Кгдыжъ была велми опала.

